[image: image1.jpg]o
>
#




[image: image1.jpg]
༄།
དཔལ་ལྡན་འབྲུག་པའི་ཁྲིམས་ཀྱི་འདུན་ས།

ROYAL COURT OF JUSTICE


འཁྲུན་ཆོད་ཨང་༼ཆེ་མཐོ་༢༠༢༢-༡༠༡༽ 




    འབྲི་ཤོག་བདུན་ཅུ་པ།༼ཨེཆ་-༧༠༽

 མཐོ་གཏུགས་ཞི་རྩོད་འཁྲུན་ཆོད།

࿐
ད་ལན༑
 སྤ་རོ་རྫོང་ཁག་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སའི་རྩོད་འཛིན་ཨང་༼ཆེ་མཐོ་༢༢-༨༨༽ཅན་མར་ སྤྱི་ཚེས་༢༨.༣.༢༠༢༢ ལུ་བཀོད་གྲུབ། 
མཐོ་གཏུགས་པ་རྩོད་རྩ།



རྩོད་ཟླ། 
ངོ་མིང་

: གནག་རི།


ངོ་མིང་

: བདེ་ཆེན། 
ཕོ/མོ       : ཕོ།                 
ཕོ/མོ

: མོ། 
སྐྱེས་ཚེས་

: ༡༩༤༨



སྐྱེས་ཚེས་

: ༡༩༦༣ 
མི་ཁུངས་ལག་ཁྱེར་ཨང་: ༡༠༨༠༨༠༠༡༧༨༦

མི་ཁུངས་ལག་ཁྱེར་ཨང་: ༡༠༨༠༨༠༠༡༧༦༢ 
ཕ/མ་མིང་
: བསམ་གཏན།


ཕ/མ་མིང་
: ཚེ་འདས་སྦལ་ཅུ། 
ཁྲམ་ཨང་

: ༧༩༤



ཁྲམ་ཨང་

: ༧༩༤ 
གུང་ཨང་

: ཉ-༨-༢༢༧


གུང་ཨང་

: ཉ-༨-༢༢༥ 
གཡུས་

: ཏི་ལི། 



གཡུས་

: ཏི་ལི། 
རྒེད་འོག་

: ཤར་པ།


རྒེད་འོག་

: ཤར་པ༔ 
རྫོང་ཁག་

: སྤ་རོ།



རྫོང་ཁག་

: སྤ་རོ། 
ལས་འགན་
: སོ་ནམ་པ།


ལས་འགན་
: སོ་ནམ་པ། 
རྒྱབ་མི/ངོ་ཚབ་
: ཟླ་བ་བཟང་མོ།
     
རྒྱབ་མི/ངོ་ཚབ་
: རྒྱལ་མཚན། 
རྩོད་དོནཿཆརཔ་གི་རྟག་ཆར་དང་གཡུར་བའི་སྐོར།

༡༽
རྩོད་གཞི་ངོ་སྤྲོད། 
མཐོ་གཏུགས་པ་རྩོད་རྩ་གནག་རི་དང་ རྩོད་ཟླ་བདེ་ཆེན་རྩ་ཕན་གཉིས་པོའི་བར་ རྩོད་དོན་ཆརཔ་གི་རྟིག་ཆར་དང་ཆརཔ་གི་གཡུར་བའི་སྐོར་འགྲིགས་མིན་ལས་བརྟེན་ རྩོད་གཞི་ སྤ་རོ་རྫོང་ཁག་ཁྲིམས་ཀྱི་འདུན་ས་ལས་གནང་མི་འཁྲུན་ཆོད་ལུ་ རྩོད་རྩས་ དབུགས་མ་ཕྱིན་པར་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་ དོན་ཚན་ ༡༠༩ པའི་དགངོས་དོན་ལྟར་ མཐོ་གཏུགས་ཆེ་མཐོ་ཁྲིམས་ཀྱི་འདུན་སར་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་ དོན་ཚན་ ༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ་ལྟརཿ 
༢༽
སྙན་གསན། 
༢.༡
སྟ་གོན་སྙན་གསན་



སྤྱི་ཚེས་༤.༤.༢༠༢༢ ལུ།
 
༢.༢
ཐོག་མའི་བརྗོད་དོན་ 


སྤྱི་ཚེས་༦.༤.༢༠༢༢ ལུ།
༢.༣
ཁྲིམས་སྡེའི་ཞིམ་དཔྱད་


སྤྱི་ཚེས་༦.༤.༢༠༢༢ ལུ། 
༢.༣
མཐའ་བསྡོམས་འདྲི་གླེང་


སྤྱི་ཚེས་༡༡.༤.༢༠༢༢ ལུ། 
༣༽
དབྱེ་བཤེར༔ 
༣.༡
བཤེར་ཡིག་ཕུལ་མི་དེ་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༣༡.༢ པ་ལས་མ་འགལ་བ། 
༣.༢
སྤ་རོ་རྫོང་ཁག་ཁྲིམས་ཀྱི་འདུན་ས་ལས་གནང་བའི་འཁྲུན་ཆོད་ཨང་༼༢༠༢༡-༦༣༦༽ སྤྱི་ཚེས་༣༠.༡༢.༢༠༢༡ ཅན་མ། 
༤༽
མཐོ་གཏུགས་ཞིབ་བཤེར།༼དག་བཅོས་མེད་པར་འདྲ་བཤུས༽ 
༤.༡
མཐོ་གཏུགས་པ་རྩོད་རྩ་གནག་རིའི་ངོ་ཚབ་ཟླ་བ་བཟང་མོ་ནས་ རྩོད་ཉོག་སྐོར་ལས་ རྫོང་ཁའི་ཐོག་ ཆེ་མཐོ་ཁྲིམས་ཁྲིར་ཕུལ་བའི་མཐོ་གཏུགས་བཤེར་ཡིག་ སྤྱི་ཚེས་༧.༡.༢༠༢༢ ཅན་མར་ཕུལ་བའི་ནང་གསལཿ 
“་་་༡. མཇུག་མ་འོང་པའི་ཁྱིམ་གྱི་ཆར་པའི་ཏིག་ཆར་གྱི་ གཙོག་ཆུའི་གཡུར་བ་དང་ ལམ་བཅས་ཀྱི་སྐོར་ལས་ གུས་ང་བཅས་ཁ་ཐུག་ལས་ ལོགས་སུ་ཞུ་དགོཔ་མེདཔ་ལས་ ཐོག་མ་ཁྲིམས་འདུན་གྱི་འཁྲུན་ཆོདལགནང་མི་ལུ་ ངོས་ལེན་ཡོད་ཟེར་ཞུ་ནི།

༢. འདི་བཟུམ་ཅིག་གི་རྩོད་གཞིར་ཐུག་དགོ་མི་འདི་ དང་པ་ ཨང་རྒས་སངས་རྒྱས་ གཉིས་པ་ ཚེ་རིང་སྒྲོལ་མ་ གསུམ་པ་ སྦལ་ཅུ་བཅས་རྩ་བཅ་༣ པོ་བསྡོམས་ཏེ་ སྤྱི་རུབ་བདག་དབང་གི་ས་ཁྲམ་ཨང་༧༩༤ ཅན་མའི་ནང་ལུ་ སའི་ཨང་ ཨེས་ཨེཆ་ཨེ་༤༩༧༡ སའི་དབྱེ་བ་སྡོད་གནས་ས་ཆ་ སའི་མིང་ཏི་ལི་ལུམ་པ་ ༼བཀའ་ཤོག༽ཟེར་ ས་རྒྱ་ཨེ་དྲིས་༠.༡༡༦ པོ་ རྩོ་བོ་མི་ངོམ་༣ སྤྱི་རུབ་ལུ་ དཔྱ་བགོ་ཐོབ་པའི་ཁྱིམ་ས་ཨིན་ཟེར་ཞུ་ནི།

༣. ཨིན་རུང་ ང་བཅས་ལུ་བསྟུན་གྲོས་མེད་པར་ ཐག་རང་བཅད་ཐོག་ལས་ རྩོད་ཟླ་བདེ་ཆེན་གྱིས་སྡོད་ཁྱིམ་པར་འཆམ་སྟེ་ ཁྱིམ་ཐོག་ཚད་༢ མ་གསརཔ་རྐྱབ་སྐབས་ལུ་ སྔོན་གོང་གི་ཁྱིམ་བཤུས་གུར་མིན་པར་ ཕར་བཤུས་རྐྱབ་སྟེ་རྐྱབ་མི་ལས་བརྟེན་ ལམ་དང་གཙོག་ཆུའི་ཆུ་ལམ་དང་ སྡོད་གནས་ས་ཆའི་དཔྱ་༣ བགོའི་ཐོབ་ལམ་སྐོར་ སྡོད་གནས་ཁྱིམ་གསར་རྐྱབ་གྱི་ལཱ་འདི་ བཀག་ཆ་འབད་དགོཔ་སྦེ་ རྒེད་འོག་ལུ་ཞུ་བ་ཕུལ་ཡོད་ཟེར་ཞུ་ནི།

༤. རྒེད་འོག་ཁ་ཐུག་ལས་སླབ་སྟེ་འབད་རུང་ རྩོད་ཟླའི་ཁ་ཐུག་ལས་ཉན་ཁུངས་མེད་པར་ ཁྱིམ་ཐག་རང་བཅད་ཐོག་ལས་རྐྱབ་མི་ལས་བརྟེན་ སྤ་རོ་ཐོག་མའི་ཁྲིམས་ཞབས་ལུ་ རྩོད་བཤེར་ཕུལ་དགོཔ་དེ་ཡང་ རྐྱེན་འདི་ལས་བརྟེན་ཏེ་ཨིན་ཟེར་ཞུ་ནི། 
༥. སྤ་རོ་ཐོག་མ་ཁྲིམས་འདུན་ལས་ གཙོག་ཆུའི་ཆུ་གཡུར་དང་ལམ་བཅས་ཀྱི་སྐོར་ ལོགས་སུ་ཞུ་དགོཔ་མེདཔ་ལས་ གུས་ཞབས་ཡོད་ཟེར་ཞུ་ནི་དང་ ཨིན་རུང་ ད་རེས་མཐོ་གཏུགས་ཀྱི་ཞུ་བ་ཕུལ་དགོ་མི་འདི་ སྡོད་གནས་ས་ཆའི་དབང་ཆ་ཅན་ སྤྱི་རུབ་བདག་དབང་གྱི་ཁྲམ་བདག་༣ པོ་ ས་རྒྱ་ཨེདྲིས་༠.༡༡༦ པོ་ རྩོ་བོ་མི་ངོམ་༣ སྤྱི་རུབ་ལུ་དཔྱ་བགོ་ཐོབ་པའི་ཁྱིམ་ས་ཨིནམ་ལས་ ཁྱིམ་སའི་དཔྱ་བགོའི་སྐོར་ དྭངས་གསལ་མ་གནངམ་ལས་ ཁེ་རྒུད་རྩ་ལས་མ་བཏུབ་ཟེར་ཞུ་ནི།
ཐུགས་དང་ལྡནམ་ཅིག་ཡོདན་ གུས་ང་བཅས་ཁ་ཐུག་ལས་ གསོལ་འདེབས་ཞུ་དགོ་མི་འདི་ དང་པ་ སྤྱི་རུབ་བདག་དབང་གྱི་ཁྲམ་བདག་༣ པོ་ ས་རྒྱ་ཨེ་དྲིས་ ༠.༡༡༦ པོ་ རྩ་བོ་མི་ངོ་༣ སྤྱི་རུབ་ལུ་ དཔྱ་བགོ་ཐོབ་པའི་ཁྱིམ་ས་ཨིནམ་ལས་ ཁྱིམ་སའི་དཔྱ་བགོའི་སྐོར་ དྭངས་གསལ་བཟོ་གནང་ཆེད་ལུ་ ད་ལྟོ་རྩོད་ཟླའི་ཁྱིམ་གསརཔ་འོག་ལུ་ ས་ཆ་དྲིས་ག་དེམ་ཅིག་ཚུད་ཡོད་ག་དང་། གཉིས་པ་ གཞུང་ས་དམངས་ལམ་ཨིན་མི་འདི་ ཁོང་ར་ཁ་བསྡོམས་ཏེ་ འདི་བཟུམ་གཞུང་ས་བརྗེ་སོར་འབད་ཆོག་མི་ཆོག་ཚུ་གི་སྐོར། གསུམ་པ་ གོང་གསལ་གནད་དོན་ཁག་༢ པོ་ རྒྱལ་ཡོངས་ས་ཆ་ལྷན་ཚོགས་ལས་ སྤྱི་རུབ་བདག་དབང་གི་ས་ཁྲམ་འདྲ་བཤུས་ ཁྲིམས་ཞབས་ལས་བཞེས་གནང་སྟེ་ རང་སོའི་སྡོད་གནས་ས་ཆའི་དཔྱ་བགོ་ རང་སོར་ཐོབ་ལམ་ཡོདཔ་ཅིག་དང་ གཞུང་ས་དམངས་ལམ་ཨིན་མི་ཚུ་ བརྗེ་སོར་གྱི་དབང་ཆ་ཡོད་མེད་ དབྱེ་ཞིབ་ཁྲིམས་མཐུན་གནང་དོན་ལུ་ གུས་ང་བཅས་ཀྱི་རྩོད་བཤེར་འདི་ ཆེ་མཐོ་ཁྲིམས་ཞབས་ལུ་ མཐོ་གཏུགས་ཞུ་ཡོད་་་”།

༤.༢
རྩོད་ཟླ་བདེ་ཆེན་གྱི་ངོ་ཚབ་རྒྱལ་མཚན་གྱིས་ རྩོད་ཉོག་སྐོར་ལས་ རྫོང་ཁའི་ཐོག་ ཆེ་མཐོ་ཁྲིམས་ཁྲིར་ཕུལ་བའི་བཤེར་ལན་ སྤྱི་ཚེས་༦.༤.༢༠༢༢ ཅན་མའི་ནང་གསལཿ 
“་་་༡༽ མཐོ་གཏུགས་པ་རྩོད་རྩའི་མཐོ་གཏུགས་གནད་དོན་ཞུ་བ་ཚུ་ རྩ་ཕན་བར་གྱི་རྩོད་དོན་དང་མ་འཁྲིལ་བའི་ཞུ་བ་ཨིན་པའི་ མཐོ་གཏུགས་དོན་ཚན་ཚུ་ ཐོག་མ་ཁྲིམས་འདུན་ལུ་ཞུ་ཞུཝ་མེད་པའི་གནད་དོན་གསརཔོ་ཨིན་པའི་ཁར་ ཞུ་བ་ཚུ་ཡང་ག་ར་རྫུན་གཏམ་དང་ཤོབ་ཨིན་པ་ལས་ ཁྲིམས་ཞབས་ཀྱིས་མཐོ་གཏུགས་ཞུ་བ་ཚུ་ ཕྱིར་འབུད་མཛད་གནང་ཟེར་ཞུ་ནི་ལགས།

༢༽ དེ་བཞིན་ རྩོད་རྩ་ནས་མོ་རའི་མཐོ་གཏུགས་ཞུ་བ་དོན་ཚན་༡ པ་ནང་ ཁྲིམས་ཞབས་ཀྱིས་གཟིགས་རུང་ ཐོག་མ་ཁྲིམས་ཀྱི་འདུན་ས་ལས་གནང་མི་ རྩ་ཕན་༢ ཀྱི་རྩོད་གཞིའི་འཁྲུན་ཆོད་གནད་དོན་གུར་ཁེ་རྒུད་བཏུབ་འབད་ ངོས་ལེན་གསལ་ཞུ་ཕུལ་ཡོད་རུང་ ག་ཅིག་འབད་མཐོ་གཏུགས་འབད་ཡོདཔ་ཨིན་ན་ དྲགོས་ལྷན་རྒྱས་མཆོག་གིས་འདྲི་དཔྱད་མཛད་གནང་ཟེར་ཞུ་ནི་ལགས།

༣༽ ཆེ་མཐོ་ཁྲིམས་ཀྱི་འདུན་སའི་དྲང་དཔོན་ལྷན་རྒྱས་ཆོག་ཀྱི་ཞབས་སར་ གུས་རང་གི་ཞུ་ནི་དེ་ཡང་ རྩོད་ཟླ་རང་གིས་ཧོངས་ལས་ མཐོ་གཏུགས་པ་ རྩོད་རྩའི་མཐོ་གཏུགས་ལན་ཚུ་ཞུ་དགོཔ་མིན་འདུག་ཟེར་ཞུ་ནི་ཨིན་ལགས། གང་ལ་ཞུ་ན་ ང་བཅས་རྩ་ཕན་༢ ཀྱིས་རྩོད་བཤེར་དེ་ ཐོག་མ་ཁྲིམས་འདུན་ནས་ ཁྲིམས་ཀྱི་རིམ་གྱིས་པ་དང་འཁྲིལ་ སྙན་གསན་རིམ་པ་མཛད་གནང་བའི་མཐར་ སྒྲུབ་བྱེད་ཡིག་ཆ་དང་དཔང་པོ་སྙན་གསན་ དེ་ལས་ ས་གནས་ཁར་འབྲེལ་ཡོད་ས་འཇལ་འགོ་དཔོན་ཚུ་རྩིས་ཏེ་ ཁྲིམས་འདུན་གྱི་ཞིབ་དཔྱད་ཚུ་ མཐིལ་ཕྱིན་མཛད་གནང་ཐོག་ལུ་ རྩོད་གཞིའི་བདེན་ཁུངས་དང་འཁྲིལ་ འཁྲུན་ཆོད་བཏོན་གནང་ཡོདཔ་ལས་བརྟེན་ རྩོད་ཟླ་གུས་རང་ལུ་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ལུ་ ངོས་ལེན་དང་གེ་རྒུད་ཡོངས་རྫོགས་བཏུབ་འབད་དེ་ ཡོད་ཟེར་ཞུ་ནི་ཨིན་ལགས།

གནད་དོན་དེ་ལས་བརྟེན་ ཆེ་མཐོ་ཁྲིམས་ཀྱི་འདུན་ས་ རྩོད་ཟླ་གུས་རང་གིས་གསོལ་འདེབས་ཞུ་ནི་དེ་ཡང་ རྩོད་ཟླ་རང་གིས་གོང་ཞུ་ཡོད་པའི་གནད་དོན་ཚུ་ངོས་ལེན་མཛད་གནང་ཐོག་ ཐོག་མར་སྤ་རོ་རྫོང་ཁག་ཁྲིམས་འདུན་ནས་གནང་མི་འཁྲུན་ཆོད་དེ་ རྩོད་གཞིའི་རྒྱབ་ཁུངས་དང་ དེའི་སྒྲུབ་བྱེད་བདེན་ཁུངས་དང་འཁྲིལ་ རྩ་ཕན་༢ ཆ་ར་ལུ་དྲང་པོ་དྲང་བདེན་གྱི་འཁྲུན་ཆོད་གནང་ཡོདཔ་ལས་ ཆེ་མཐོ་ཁྲིམས་འདུན་གྱིས་ བསྐྱར་ཞིབ་མཛད་གནང་སྟེ་ དྲང་ཁྲིམས་སྨིན་གནང་ཐོག་ མཐོ་གཏུགས་པ་རྩོད་རྩའི་ཞུ་བ་ཚུ་ ཕྱིར་འབུད་མཛད་གནང་ཞུ་་་”།

༥༽
མཐོ་གཏུགས་རྩོད་ཉོག 
༥.༡ 
མཐོ་གཏུགས་པའི་ངོ་ཚབ་ཀྱིས་ ངོམ་སངས་རྒྱས་དང་ ཚེ་རིང་སྒྲོལ་མ་ དེ་ལས་ སྦལ་ཅུ་གསུམ་པོའི་སྤྱི་རུབ་བདག་དབང་གི་ཁྲམ་ཨང་༧༩༤ ཅན་མའི་ནང་གསལ་ ས་ཆ་དྲིས་༡༡ ཡོད་མི་ནང་ལུ་ རྩོད་ཟླ་བདེ་ཆེན་གྱི་ཐག་རང་བཅད་ཐོག་ སྡོད་ཁྱིམ་ཐོག་ཚད་གཉིས་མ་ཅིག་རྐྱབ་ཡོད་མི་ལུ་ ཁྱིམ་སའི་དཔྱ་བགོ་སྐོར་དྭངས་གསལ་གྱི་འཁྲུན་ཆོད་མ་གནང་མི་ལུ་ ཁེ་རྒུད་མ་བཏུབ་པའི་མཐོ་གཏུགས་ཀྱི་ཞུ་བ་ཕུལ་མི་ལུ་ ངོས་ལེན་ཡོད་མེད།

༥.༢
གཞུང་ས་དམངས་ལམ་སྦེ་བཏོན་ཡོད་མི་ལུ་ ཁེ་རྒུད་མ་བཏུབ་ལུགས་སྐོར་ཕུལ་མི་ལུ་ ཆ་གནས་ཡོད་མེད།    
༦༽
ཁྲིམས་ཁྲིའི་བསྐྱར་ཞིབ་བཅུད་དོན། 
༦.༡
གོང་གི་རྩོད་ཉོག་ཚུ་ལུ་ འདིར་ཁྲིམས་འདུན་ནས་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་ཡོད།

༦.༢
གོང་འཁོད་ རྩོད་ཉོག་ཨང་༥.༡ པ་ལུ་ མཐོ་གཏུགས་པའི་ངོ་ཚབ་ཀྱིས་ མཐོ་གཏུགས་བཤེར་ཡིག་ཕུལ་མི་ནང་ ཨང་རྒས་སངས་རྒྱས་དང་ མ་རྒན་ཚེ་རིང་སྒྲོལ་མ་ དེ་ལས་སྦལ་ཅུ་སྤུན་ཆ་གསུམ་པོའི་སྤྱི་རུབ་ཀྱི་བདག་དབང་ལུ་ཡོད་པའི་ ས་ཁྲམ་ཨང་༧༩༤ ཅན་མའི་ནང་གསལ་ ཁྱིམ་ས་དྲིས་མཱལ་༡༡ པོ་དེ་ དཔྱ་བགོ་རྐྱབ་པ་མེད་རུང་ སྦལ་ཅུའི་བུམོ་ རྩོད་ཟླ་བདེ་ཆེན་གྱིས་ ཁྲམ་གྱི་བདག་པོ་ལུ་གྲོས་བསྟུན་གང་ཡང་མེད་པར་ སྔོན་གོང་གི་ཁྱིམ་ཤུལ་གུ་མེན་པར་ ཕར་བཤུད་རྐྱབ་སྟེ་ ཁྱིམ་ཐོག་གཉིས་མ་ཅིག་རྐྱབ་ཡོད་མི་དེ་ ཁེ་རྒུད་མ་བཏུབ་མི་ལུ་ ཐོག་མ་ཁྲིམས་འདུན་ནས་ སྤྱི་རུབ་ཀྱི་ཁྱིམ་ས་དེའི་དཔྱ་བགོའི་སྐོར་ དྭངས་གསལ་གྱི་འཁྲུན་ཆོད་གནང་པ་མེད་ལུགས་ཕུལ་མི་ལུ་ རྩོད་ཟླ་བདེ་ཆེན་གྱི་ངོ་ཚབ་ཀྱིས་བཤེར་ལན་ཕུལ་མི་ནང་དོན་ ཁོ་རའི་ཧོངས་ལས་ མཐོ་གཏུགས་ཀྱི་ལན་ཞུ་དགོཔ་མེདཔ་ལས་ ཐོག་མ་ཁྲིམས་འདུན་གྱི་འཁྲུན་ཆོད་ལྟར་དུ་ མཛད་གནང་དགོས་པར་ཕུལ་མི་ལུ་ བསྐྱར་ཞིབ་མཛད་པའི་སྐབས་ རྩོད་ཟླས་ཁྱིམ་རྐྱབ་ཡོད་མི་དེ་ སྔོན་ཕམ་སྡོད་པའི་སྐབས་ལས་ རང་སོ་སྡོད་སའི་ཁག་མིག་གི་བགོ་བཤའ་དང་འཁྲིལ་ཏེ་ དཔྱ་བགོ་རྐྱབ་ཡོད་པའི་ར་ཁུངས་གྲུབ་མི་དེ་ཡང་ མཐོ་གཏུགས་པ་གནག་རའི་ནུ་གཅུང་ཚེ་རིང་གིས་ ཐོག་མ་ཁྲིམས་འདུན་ཕུལ་ཡོད་པའི་ངག་བརྗོད་ནང་གསལ་ སྔོན་ཁྱིམ་དེ་ནང་ ཨའི་དང་ཁོ་ཐོག་ཁར་དང་ སྦལ་ཅུ་འོག་ཐོག་ལུ་སྡོད་ཡོདཔ་དང་ ཤུལ་ལས་ ཁྱིམ་ཉམས་བཅོས་འབད་དགོཔ་སྦེ་སླབ་ཏེ་ མ་རྒན་དང་ཁོ་རྒྱབ་ཁར་སྡོད་ཡོདཔ་དང་ སྦལ་ཅུ་གདོང་ཁར་སྡོད་དེ་ ཁྱིམ་གྱི་འཛུལ་སྒོ་ཡང་སོ་སོ་སྦེ་བཏོན་ཡོདཔ་མ་ཚད་ བར་ན་གྱང་གི་བཅད་དེ་གིས་ ཕར་ཚུར་འབྲེལ་བ་མེདཔ་སྦེ་སྡོད་ཡོད་པའི་གཏམ་ཁ་ཕྲང་ཡོད་མི་འདི་གིས་ སྔོན་དང་ཕུག་ལས་ རྩོད་ཟླའི་ཕ་རྒན་ཚེ་འདས་སྦལ་ཅུ་དེ་ ཁྱིམ་རྙིངམ་ནང་ལུ་སྡོད་ཡོད་པའི་མངོན་རྟགས་གྲུབ་པ་ལས་ རང་སོ་སྡོད་སའི་ཁང་མིག་གི་བགོ་བཤའ་དང་འཁྲིལ་ དཔྱ་བགོ་རྐྱབ་ཡོད་པའི་ར་ཁུངས་གྲུབ་མི་ལྟར་དུ་ ཐོག་མ་ཁྲིམས་འདུན་ནས་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༥༥ པ་ལྟར་ མཐོ་གཏུགས་པས་ ཁྱིམ་གྱི་དཔྱ་བགོ་འདྲ་མཉམ་གྱི་ཐོབ་བརྗོད་བཀོད་མི་དེ་ སྔོན་འགོག་འབད་དགོས་པའི་ ཁྲིམས་ཀྱི་དོན་འགྲེལ་མཛད་མི་ལུ་ ནོར་བ་མིན་འདུག་བརྟེན་ འདིར་ཁྲིམས་འདུན་ནས་ ཁྲིམས་ཀྱི་གྲལ་བཤད་སོ་སོ་གནང་དགོཔ་མིན་འདུག  ། 
༦.༢
གོང་གི་རྩོད་ཉོག་ཨང་༥.༢ པ་ལུ་ མཐོ་གཏུགས་པ་གིས་ རྩོད་ཟླས་སྔོན་མའི་དམངས་ལམ་འདི་ ཁྱིམ་གྱི་འོག་ལུ་བཙུགས་པའི་ཤུལ་ གཞུང་ས་དམངས་ལམ་སྦེ་བཏོན་ཆོག་མི་ཆོག་གི་ དབྱེ་བ་དཔྱད་དགོས་པའི་སྐོར་ཕུལ་མི་ལུ་ ས་གནས་ཁར་བསྐྱོད་དེ་ བསྐྱར་ཞིབ་མཛད་པའི་སྐབས་ སྔོན་རྩོད་ཟླས་ཁྱིམ་རྐྱབ་པའི་སྐབས་ དམངས་ལམ་དེ་ རྩིགཔ་གི་འགྱམ་འོག་ལུ་ཚུད་པ་ངེས་བདེན་ཨིན་རུང་ དེ་ཚབ་སྦེ་ མོ་རའི་ཕ་རྒན་སྦལ་ཅུའི་མིང་ཐོག་མཆིས་པའི་ས་ཁྲམ་ཨང་༣༤ ཅན་མའི་ཐོག་ ས་ཆ་དྲིས་༡༥ ཡོད་མི་ནང་ལས་བྱིན་ནི་སྦེ་ ལམ་དེ་སྤྱོད་དགོ་པའི་མི་ངོམ་བཅོ་བརྒྱད་ལུ་ཉོགས་བཤད་མེད་པའི་ཁ་འཆམ་བྱུང་མི་དང་འཁྲིལ་ རྒེད་འོག་བདག་སྐྱོང་བརྒྱུད་དེ་ འབྲེལ་ཡོད་དབང་འཛིན་ཚུ་གིས་ལམ་ལུགས་དང་འཁྲིལ་ དགོས་མཁོའི་གདོང་ལེན་ཚུ་ལག་ལེན་འཐབ་སྟེ་ ས་ཁྲ་ནང་ལུ་ ས་མཚམས་ཚུ་ཡང་ཚུལ་མཐུན་བཟོ་ཞིནམ་ལས་ རྩོད་ཟླས་ས་ཚབ་བྱིན་མི་དེ་ལས་ དམངས་ཀྱི་ལམ་བཏོན་ཡོད་མི་དེ་ ཁྲིམས་དང་འཁྲིལ་འབད་འདུག་པའི་མངོན་གསལ་བྱུང་བར་མ་གཏོགས་ གཞུང་ས་དང་བརྗེ་སོར་འབད་བ་མེནམ་ལས་བརྟེན་ མཐོ་གཏུགས་པས་བདེན་པ་མེད་པའི་ཉོགས་བཤད་བཀོད་མི་ལུ་ ངོས་ལེན་མཛད་ཐབས་མ་བྱུང་།

༦.༣
མཐོ་གཏུགས་པ་མོ་རང་སྔོན་ཕ་ཁྱིམ་འདི་ ཧྲམ་མ་འགྱོ་བའི་སྐབས་ ས་སྒོ་འདི་ནང་སྡོད་འདུག་རུང་ ཤུལ་ལས་ཁྱིམ་འདི་ཧྲམ་པའི་རྗེས་སུ་ ས་གནས་འདི་ནང་ལས་སྤོ་སོང་འདུག་པ་ལས་བརྟེན་ རྩོད་ཟླས་མོ་ལུ་དམངས་ལམ་གསརཔ་གི་སྐོར་ལས་ ལག་རྗེས་ལེན་པ་མེདཔ་ངེས་བདེན་ཨིན་རུང་ ཤུལ་ལས་མོ་རའི་ས་ཁོངས་ནང་ཁྱིམ་རྐྱབ་སྟེ་ གནས་ཆགས་སྡོད་པའི་སྐབས་ དམངས་དང་ཤོ་མཚུངས་སྦེ་ ལམ་དེ་སྤྱོད་ཆོག་པའི་ཁར་ དེ་ལུ་ རྩོད་ཟླ་བདེ་ཆེན་གྱིས་བཀག་ཆ་འབད་མི་ཆོག་པའི་ཁར་ མཐོ་གཏུགས་པས་ ཁྱིམ་གྱི་གྱང་མཉམ་རུབ་ཐོག་བརྡལ་དགོས་པར་ཞུ་མིའི་ཐད་ གྱང་དེ་མོ་རའི་བདག་དབང་ལུ་ཡོད་པའི་ཁྱིམ་ཧྲམ་སོང་བའི་གྱང་ཨིནམ་ལས་ མཐོ་གཏུགས་པ་མོ་རས་འགོ་འདྲེན་ཐོག་བརྡལ་དགོཔ་མ་གཏོགས་ རྩོད་ཟླ་ལུ་འགན་འཁྲི་ཕོག་དགོཔ་མིན་འདུག །          
༧༽
འཁྲུན་ཆོད། 
༧.༡
གོང་གི་བསྐྱར་ཞིབ་བཅུད་དོན་ནང་གསལ་ལྟར་ མཐོ་གཏུགས་པས་ཁྱིམ་ས་དཔྱ་བགོ་དྭངས་གསལ་གནང་པ་མེད་པའི་སྐོར་དང་ དམངས་ལམ་གྱི་སྐོར་ བདེན་ཁུངས་མེད་པའི་ཉོགས་བཤད་བཀོད་མི་འདི་ ཁྲིམས་འདུན་ནས་ངོས་ལེན་མཛད་ཐབས་མ་བྱུང་མི་དེ་ཡང་ ཐོག་མ་ཁྲིམས་འདུན་གྱིས་ རྩོད་གཞིའི་དོན་ཁུངས་ལུ་ འབྲེལ་བ་ཡོད་པའི་ཁྲིམས་དང་ ཁྲིམས་ཀྱི་དོན་འགྲེལ་མཛད་མི་ལུ་ནོར་འཁྲུལ་མེད་པར་ དྲང་བཤེར་རྣམ་དག་གི་སྒོ་ལས་ དབྱེ་བཤེར་མཛད་པའི་མངོན་གསལ་བྱུང་བར་བརྟེན་ འགྱུར་ལྡོག་མཛད་དགོཔ་མེད་པར་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་ དོན་ཚན་ ༡༡༡ ཀ༽ པའི་དགོངས་དོན་ལྟར་ ཆ་གནས་ཧྲིལ་བུ་མཛད་དེ་ ཁྲིམས་དེབ་དེའི་དོན་ཚན་ ༢༧ པའི་དགོངས་དོན་ལྟར་ རང་འཇགས་བསྟར་སྤྱོད་མཛད་དགོས་པར་འཁྲུན་ཆོད་གྲུབ། 
༧.༢
གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་ དོན་ཚན་ ༩༦.༥ པ་དང་ ༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་ནང་འཁོད་ མངོན་མཐོ་ཁྲིམས་ཀྱི་འདུན་སར་ མཐོ་གཏུགས་ཞུ་ནི་གི་གོ་སྐབས་གནང་སྟེ་འཁྲུན་ཆོད་གྲུབ།
བཀའ་རྒྱ།

ཁྲིམས་ཀྱི་འདུན་ས་ལས་ ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༩༦ པའི་ནང་གསེས་ལྟར་བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ ཕྱིན་ཆད་ད་ལས་ཕར་ གོང་གསལ་འཁྲུན་ཆོད་དེ་དང་འཁྲིལ་བའི་བཀའ་སྒྲུབ་མ་བཏུབ་པའི་རིམ་པ་རྩ་ཕན་སུ་ཞིག་གི་ཁོངས་ལས་འཐོན་རུང་ ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༡༠༤/༡༠༧ པ་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ཆུ་ཕོ་སྟག་ལོ་ ཟླ་གཉིས་པའི་ཚེས་ཉེར་བདུན་ལུའམ་ སྤྱི་ཚེས་༢༧.༤.༢༠༢༢ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ།

